
Protokolo hau Altsasuko hainbat udal-sailen arteko elkarlanaren emaitza da.
Berau diseinatzeko Nafarroako Kirolaren Institutuak landutakoa hartu dugu oinarri
gisa, ondoren gure errealitatera egokitzeko.

Izan ere, Altsasuko Udalak 2022an onartu zuen Sexu-jazarpenaren eta sexuan
oinarritutako jazarpenaren protokoloa lan-eremuan gerta daitezkeen sexu-jazarpen
eta sexuan oinarritutako jazarpen kasuei berehalako erantzuna emateko. Dokumentu
hori ere erreferentzia gisa hartu dugu, nahiz eta kasu honetan helburu nagusia
haur eta nerabeentzako aisialdia eta kirola ingurune seguruak izatea den. Beraz,
eragin-eremua sexu-jazarpenetik eta sexuan oinarritutako jazarpenetik haratago doa;
babestu nahi den publiko objektiboa adin txikikoak dira; eta aplikazio-eremua ere
zehatza da: kirol- eta aisialdi-eremua.

Protokolo honek nagusiki izaera erreaktiboa du, hau da, indarkeria gertatu den
kasuetan aplikatzeko pentsatuta dago nagusiki, nahiz eta prebentzio-jarduera batzuk
ere jasotzen diren.



Haurren eta nerabeen babesarekin eta tratu onarekin etikoki eta legez
konprometitzea betebehar bat da kirol- eta aisialdi-jardueretan aritzen diren
erakunde, eragile, klub eta pertsonentzat. Kirolaren zein aisialdiaren esparruan,
haurrekin eta nerabeekin izan behar dugun erantzukizunak helburu hauek izan
behar ditu:

e Haurren eta nerabeen ongizatea sustatzea, eta jarduera fisikoa nahiz aisialdia
esperientzia onuragarria izatea, euren garapen integralerako.
¢ Kirol- eta aisialdi-jardunean haurren eta nerabeen eskubideak errespetatzea.

Zentzu honetan, Altsasuko Udalak betebehar hauek hartzen ditu bere gain:

e Kirolean eta aisialdian haurrak eta nerabeak indarkeriatik babesteko eta
eremu horiek ingurune seguru izateko politikak garatzea, honako hauek
kontuan hartuta: genero-berdintasuna, sexu- eta genero-aniztasuna, edozein
arrazoiagatiko diskriminaziorik eza (adina, sexu edo genero-identitatea, sexu-
orientazioa, jatorria edo etnia, desgaitasuna, nahiz beste edozein inguruabar
pertsonal zein sozial) eta indarkeria-mota ororen debekua.

e Protokolo hau hedatzea eta berau betetzeko exijitzea kirol-klub, -federazio,
aisialdiko eragile eta profesionalei.

e Prestakuntza espezializatua eskaintzea adingabeekin ohiko harremana duten
profesionalentzat, haurren eta nerabeen oinarrizko eskubideen arloan bizi
ditzaketen indarkeria-moten inguruan (sexu-abusuak barne).

o Komunikazio- eta salaketa-bideak ezartzea profesionalek, erakundeek edota
haur eta nerabeek indarkeria-egoeren berri emateko aukera izan dezaten.

e Laguntza eta aholkularitza ematea kirol-klub, -federazio, aisialdiko eragile eta
profesionalei; eta, era berean, jasotako laguntza-eskaerak azkar eta
eraginkortasunez ebaztea, indarkeriazko edozein jokabideren berri ematen
duten biktimak edota hirugarren pertsonak babestuz.

e Agintari eskudunei informazioa ematea delitu diren indarkeria-kasuak
gertatzen direnean.

o Aisialdiko irakasle eta begiraleek nahiz kirol-entrenatzaileek sexu-deliturik egin
ez izanaren ziurtagiria dutela bermatzea, indarrean dagoen araudiaren
araberakoa.

o Salaketa-kasuen konfidentzialtasuna bermatzea, datu pertsonalak babesteari
buruzko araudian xedatutakoaren arabera (3/2018 Lege Organikoa,
abenduaren 5ekoa).

e Erregistro-sistema bat ezartzea, bermatzeko betetzen direla adingabeen
babeserako protokolo horiek.

Era berean, kirol-klub, aisialdiko eragile eta profesionalek betebehar hauek
edukiko dituzte':

1 OHARRA: Betebehar horiek Haur eta nerabeei indarkeriaren aurrean babes integrala emateari buruzko ekainaren 4ko 8/2021
Lege Organikoak ezartzen ditu.



Altsasuko Udalak nahiz beste administrazio publiko batzuek (hala nola,
Nafarroako Kirol Institutuak, Nafarroako Gazteriaren Institutuak eta Nafarroako
Berdintasunerako Institutuak) kirolaren eta aisialdiaren eremuan ezartzen
dituzten jarduketa-protokoloak aplikatzea, honako hau barne.

Protokolo hau bere egitea eta berau betetzen dela bermatzeko beharrezkoak
diren neurriak hartzea.

Haurren eta nerabeen oinarrizko eskubideen arloan bizi ditzaketen indarkeria-
moten inguruan (sexu-abusuak barne) eskaintzen den prestakuntza
espezializatuan parte hartzea.

Eremu bakoitzean babes-ordezkariak izendatzea eta horien berri ematea
haur, nerabe eta familiei, harengana laguntza eske jo ahal izan dezaten haur
eta adingabeek beharra suertatuz gero.

Aisialdiko irakasle eta begiraleek nahiz kirol-entrenatzaileek sexu-deliturik egin
ez izanaren ziurtagiria dutela bermatzea, indarrean dagoen araudiaren
araberakoa.

Agintari eskudunei informazioa ematea delitu diren indarkeria-kasuak
gertatzen direnean.

Salaketa-kasuen konfidentzialtasuna bermatzea, datu pertsonalak babesteari
buruzko araudian xedatutakoaren arabera (3/2018 Lege Organikoa,
abenduaren 5ekoa).

Behar diren neurriak hartzea kirola, jarduera fisikoa eta aisialdia ez daitezen
izan indarkeriazko edo bazterketa-eremuak dela adinagatik, jatorria edo
etniagatik, desgaitasunagatik, sexu-orientazioagatik, sexu- edo genero-
identitateagatik, nahiz beste edozein inguruabar pertsonal zein sozialengatik.
Horretarako, lan egitea haur, nerabe eta familiekin irain eta adierazpen
umiliagarri eta diskriminatzaileen erabilera arbuiatzeko.

Haurrek eta nerabeek beren prestakuntzaren eta garapen integralaren alderdi
guztietan aktiboki parte har dezaten sustatzea.

Erregistro-sistema bat ezartzea, bermatzeko betetzen direla adingabeen
babeserako protokolo horiek.



Haur eta nerabeei indarkeriaren aurrean babes integrala emateari buruzko
ekainaren 4ko 8/2021 Lege Organikoak agindu batzuk betetzera behartzen ditu
administrazio publikoak eta kirol- eta aisialdi-eragileak, ingurune seguruak sor
ditzaten eta adingabeei indarkeriaren aurrean erabateko babesa eman diezaieten.

IX. Kapituluaren, Kirolaren eta aisiaren eremuari dagokionaren, 47. artikuluan hau
jasotzen da: “Administrazio publikoek, beren eskumenen esparruan, kirolaren eta
aisiaren eremuan ingurune seguru bat eratzeko jarduketak jasoko dituzten jarduketa-
protokoloak arautuko dituzte, kirolaren eta aisiaren eremuan haurren eta nerabeen
aurka izan daitezkeen indarkeria-egoerak prebenitzeko, garaiz detektatzeko eta esku
hartzeko jarraitu beharko direnak.

Protokolo horiek kirol- eta aisia-jarduerak egiten dituzten zentro guztietan aplikatu
beharko dira, edozein dela ere haien titulartasuna”.

48. artikuluan, berriz, adingabeekin kirol- eta aisia jarduerak egin ohi dituzten
entitateek dituzten betebeharrak jasotzen dira (Protokolo honek ere bere egiten
dituenak).

Apirilaren 4ko 17/2019 Foru Legeak, Emakumeen eta gizonen arteko
berdintasunari buruzkoak, 29. Artikuluan, Ahalduntzea eta kirol arloko parte-
hartzean, betebehar hau ezartzen die administrazio publikoei: “Kirolean emakumeen
eta neskatoen kontrako indarkeriaren aurrean, prebentziorako eta jarduketarako
protokoloa eta tresnak egitea, eta horien ezarpena bultzatzea”

LGTBI+ pertsonen berdintasun sozialari buruzko ekainaren 18ko 8/2017 Foru
Legearen 35. Artikuluan, Kirola eta aisialdiari dagokion artikuluan, hau jasotzen da:
“Behar diren neurriak hartuko dira jolas, kirol eta aisialdiko jarduerak berdintasun-
baldintzetan eta LGTBI+ errealitatea errespetatzeko baldintzetan egiten direla

bermatzeko, betiere edozein aurreiritzi, jazarpen, eta indarkeria fisiko edo
psikologikoko ekintza eragotziz”.

Horrez gain, kontuan hartzekoa da baita ere apirilaren 10eko 14/2015 Foru Legea,
Emakumeen aurkako indarkeriari aurre egitekoa. |zan ere, indarkeriaren biktima
diren emakumeen kontzeptuaren barruan neska adingabeak ere barnebiltzen dira.
Hain justu 3. Artikuluan, Emakumeen kontrako indarkeriaren definizioa eta motak
jasotzen diren artikuluan, egiten da zehaztapen hori.



Protokolo hau aisialdi- eta Kkirol-jardueretan aritzen diren erakunde eta
eragileetako (kirol-klub barne) profesional guztiei aplikatuko zaie: begiraleak,
hezitzaileak, irakasleak, kirolariak, zuzendaritzetako langileak, teknikariak eta
administrazioko eta zerbitzuetako langileak; edozein dela ere horiek erakundearekin
duen lotura-mota, lan-harremana edo kontratu-mota. Erakunde edo eragile horien
barne- eta kanpo-jarduera guztiari eragiten dio Protokoloak.

Protokolo honen inguruabarrei erreparatuta, kontzeptu hauek kontuan hartu behar
dira:

¢ Ingurune segurua eta inklusiboa: Protokolo honek haur eta nerabeei tratu
oneko ingurune seguru eta inklusiboak sortzeko mekanismoak eta neurriak
ezarri nahi ditu. “Ingurune segurutzat hartuko da haurren eskubideak
errespetatzen eta sustatzen dituena, babesa ematen duen giro fisikoa,
psikologikoa, soziala sustatzen duena, digitala barne”. (8/2021 Lege
Organikoaren 3.m Artikulua).

e Tratu ona: Protokolo honek tratu onaren printzipioa du ardatz, haurren eta
nerabeen oinarrizko eskubideak errespetatuko dituena. “Tratu ona
elkarrenganako errespetua, gizakiaren duintasuna, bizikidetza demokratikoa,
gatazken konponbide baketsua, legearen aldetik babesa jasotzeko eskubidea,
aukera-berdintasuna eta haurrak eta nerabeak diskriminatzeko debekua da”.
(8/2021 Lege Organikoaren 1.3. Artikulua).

e Indarkeria: Protokolo honek haur eta nerabeek beren osotasun fisiko eta
psikologikorako duten oinarrizko eskubidea bermatu nahi du, edozein
indarkeria-motaren aurrean. “Indarkeriatzat hartzen da adingabeei beren
eskubideak eta ongizatea eragozten dien edozein ekintza, ez-egite edo tratu
arduragabe oro, baldin eta haien garapen fisiko, psikologiko edo soziala
mehatxatzen edo oztopatzen badu, edozein dela ere horiek egiteko modua
edo bitartekoa; informazioaren eta komunikazioaren teknologien bidez
egindakoa barne, bereziki indarkeria digitala”. (8/2021 Lege Organikoaren 1.2.
Artikulua).

Lege horretan nahiz apirilaren 10eko 14/2015 Foru Legean jasotakoa aintzat
hartuta, jokabide hauek hartuko dira indarkeriatzat:

— Tratu txar fisiko, psikologiko eta emozionala.
— Zigor fisikoak, umiliagarriak edo iraingarriak.
— Arduragabekeria edo tratu arduragabea.

— Mehatxuak, irainak eta kalumniak.

— Eskola-jazarpena.

— Ziberjazarpena.

— Ustelkeria.

— Adingabeen prostituzioa.



Haur-pornografia.

Pornografiarako sarbidea ematea, hala eskatu gabe.

Adingabeen salerosketa, edozein helbururekin.

Gazteegitan ezkontzea, ezkontza hitzartua edo behartua.

Datu pribatuak jendaurrean zabaltzea, baita familian indarkeriazko edozein
jokabide izatea ere.

Esplotazioa, sexu-esplotazioa barne.

Adingabeak arbuiatzea edo gorrotatzea sexu-orientazioagatik, genero-
adierazpenagatik edo sexu- edo genero-identitateagatik.

Sexu-jazarpena eta sexuagatiko jazarpena.

Sexu-estortsioa.

Genero-indarkeria.

Feminizidioa.

Genitalen mutilazioa.

Haur eta nerabeen duintasuna, osotasuna edo askatasuna kaltetzen duen edo
kalte dezakeen beste edozein indarkeria-mota; nazioarteko itunetan, espainiar
Estatukoan nahiz Foru Komunitateko araudian aurreikusita dagoena.



Sarreran aipatu bezala, Protokolo honek nagusiki izaera erreaktiboa du indarkeria
gertatu den kasuetan aplikatzeko pentsatuta baitago nagusiki, nahiz eta prebentzio-
jarduera batzuk ere jasotzen diren. Hain zuzen ere, besteak beste, horiek dira atal
honetan jaso ditugunak: edozein motatako indarkeriari aurrea hartzeko prebentzio-
jarduketa batetik, eta indarkeriari aurre egiteko esku-hartze jarduketa, bestetik.

6.1. PREBENTZIO-JARDUKETA
Indarkeria-kasuei aurrea hartzeko, besteak beste, jarduketa hauek egitea komeni da:
6.1.1. Erakunde eta eragile guztietan babes-ordezkaria izendatzea.

Protokolo honen aplikazio-eremuaren baitan dauden erakunde eta eragile guztiek
babes-ordezkaria izendatu beharko dute. |zan ere, Haur eta nerabeei indarkeriaren
aurrean babes integrala emateari buruzko ekainaren 4ko 8/2021 Lege Organikoak,
IX. Kapituluan, Kirolari eta aisiari dagokionean, betebehar hori ezartzen die 48.
Artikuluan, Adingabeekin kirol- edo aisialdi-jarduerak egin ohi dituzten entitateei:
“Babes-ordezkariaren figura izendatu beharko dute, adingabeek harengana jo ahal
izan dezaten beren kezkak adierazteko”.

Komeni da babes-ordezkaria gai hauekin sentsibilizatua egotea eta formakuntza
jasotzeko prestasuna edukitzea; baita abegitsua, adikorra eta hurbilerraza izatea,
erasoa jasandako edozein pertsona berarengana laguntza eske joan ahal izateko.

Babes-ordezkariaren erantzukizunak hauek dira:

— Protokolo hau lankideen artean zabaltzea, eta betetzen dela bermatzea.

— Haurren edo nerabeen aurkako indarkeria-egoera bat detektatzen denean,
dagozkion jarduketak abiatzea, eta Udaleko ordezkariei (arduradun teknikoei)
jakinaraztea.

— Adingabeei erreferentziazko pertsona dela jakinaraztea, harengana jo dezaten
beren gertaeren berri emateko.

— Indarkeria-kasu guztiak erregistratzea.

— Urteko memoria-txostena egitea.

6.1.2. Ikasturte bakoitzaren hasieran Protokoloaren berri ematea.

Erakunde edo eragileko begirale, irakasle, profesional eta langile guztiei
Protokoloaren berri ematea; indarkeria-kasuei aurre egiteko dauden bitartekoak
azalduz eta garbi adieraziz nor den erakunde horretako babes-ordezkaria, eta nola jo
dezaketen beregana.

6.1.3. Aisialdiko irakasle eta begiraleek nahiz kirol-entrenatzaileek sexu-
deliturik egin ez izanaren ziurtagiria dutela bermatzea, indarrean dagoen
araudiaren araberakoa.

Haur eta nerabeei indarkeriaren aurrean babes integrala emateari buruzko ekainaren
4ko 8/2021 Lege Organikoak 57. Artikuluan, Adingabeekin ohiko harremana izatea



dakarten lanbide, ofizio eta jardueretan aritzeko betekizuna delakoan, hau jasotzen
da: “Nahitaezkoa izango da adingabeekin ohiko harremana izatea dakarten edozein
lanbide, ofizio eta jardueretan hasteko eta horietan aritzeko, epai irmo bidez
kondeatua ez izatea”.

6.1.4. Protokoloaren hedapena egitea.

Udal-ordezkari politikoei, teknikariei nahiz Altsasuko herritarrei Protokoloaren berri
ematea, eta Protokoloa kanpo-komunikaziorako kanalen bidez zabaltzea: Udalaren
webgunea, sare sozialak eta abar.

6.1.5. Profesionalak haurren eta nerabeen oinarrizko eskubideen arloan
bizi ditzaketen indarkeria-moten inguruan trebatzea.

Haur eta nerabeei indarkeriaren aurrean babes integrala emateari buruzko ekainaren
4ko 8/2021 Lege Organikoak bere 5. artikuluan, Prestakuntzari buruzkoan,
betebehar hau ezartzen du: “Administrazio publikoek, beren eskumenen esparruan,
hasierako eta etengabeko prestakuntza espezializatua bermatuko dute adingabeekin
harremana duten profesionalentzat haurren eta nerabeen oinarrizko eskubideen
arloan”.

Gainera, zehaztu du prestakuntza horrek gai hauek jorratu behar dituela:

— Indarkeria-mota oro prebenitzeko eta goiz detektatzeko trebakuntza.

— Indarkeria-egoera detektatu ondoren egin beharreko jarduketak.

— Haur eta nerabeekiko tratu ona.

— Genero-rol eta —estereotipoen eragina haur eta nerabeek pairatzen duten
indarkerian.

— Adingabeen aurkako sexu-abusuei, Interneten segurtasunari eta erabilera
seguru eta arduratsuari buruzko prestakuntza espezifikoa, erabilera
trinkoarekin eta jokabide-nahasmenduak sortzearekin lotutako gaiak
barnebilduta.

— Haur eta nerabeek jasan ditzaketen indarkeria-motak, arrisku-faktoreak eta
indarkeriarekiko zaurgarritasun handiagoko faktoreen identifikazioa.

— Biktimizazio sekundarioa saihesteko mekanismoak.

6.1.6. Kaltea edo indarkeria jasateko arriskuak edo arrisku-egoera
potentzialak aztertzea.

Agian indarkeria-kasu izatera iristen ez diren, baina desegokiak izan daitezkeen,
gaizki-ulertuak eragin ditzaketen, eta/edo arriskutsuak izan daitezkeen jokabideak
saihestu egin behar dira; horiei bide eman diezaieketen egoerak aurreikusiz eta
horiek ekiditeko prebentzio-neurriak hartuz.

Taula honetan arrisku-egoera posible batzuk eta horiek ekiditeko neurriak jaso
ditugu?:

2 OHARRA: Ez da behin betiko taula bat, arrisku-egoera berriak identifikatu ahala taula osatzen joan beharko baikara.



ARRISKU-EGOERAK PREBENTZIO-NEURRIAK

Joan-etorriak Adingabe batekin bakarrik ez joan
ibilgailu pribatu batean.

Sare sozialak Ez erabili sare sozialak adingabeekin
komunikatzeko.

Aldagelak Errespetatu  aldageletan haur eta
nerabeak aldatzen ari diren uneak.

Bilerak Adingabeekin gune itxietan edo bakarka
bilerak ez egin.

Kontaktu fisikoa Saihestu beharrezkoa ez den kontaktu

fisikoa, eta ez inbaditu gorputzaren
intimitatea eta intimitate psikologikoa.

Komunikazioa - Ahozko nahiz idatzizko komunikazioa
era barneratzailean eta ez-sexistan
erabili.

- Komentario eta txiste matxistak,
arrazistak, lesbofoboak, homofoboak,

transfoboak nahiz bestelako
diskriminazioak eragiten dituztenak ez
egin.

- Saihestu konnotazio edo izaera sexuala
duten txantxak, iruzkinak eta jolasak.
Lehiaketak / talde-dinamikak (jolasak...)/ | Talde-kohesioa landu, eta tratu onean

partiduak / ekitaldiak / entrenamenduak / | eta errespetuzkoan oinarritutako
entseguak / kontzertuak / emanaldiak harremanak sustatu, komunikazio-kanal
ezberdinak erabiliz: megafonia,

dekalogoak, manifestuen irakurketa,
kanpaina espezifikoak...

6.1.7. Erakundeak egokitzat jotzen dituen beste jarduketa batzuk
garatzea.

6.2. ESKU-HARTZE JARDUKETA

Indarkeria jasan duen pertsonak, edo egoera horren berri jakin duenak, ahoz edo
idatziz laguntza eskatzeko aukera edukiko du, babes-ordezkariarekin harremanetan
jarrita. Ondoren, urrats hauek eginen dira:

1. Babes-ordezkariak, laguntza-eskaera jaso eta gehienez ere 3 egun
balioduneko epean, jarduketa-prozedura abiatuko du. Prozedura formalak
eskaera idatziz aurkeztea eskatzen du. Babes-ordezkariak erreklamazioaren
xede den pertsonari (ustezko indarkeria eragileari) jakinaraziko dio bere
aurkako erreklamazio bat aurkeztu dela, eta ze jokabide arbuiagarri egozten
zaion.



2. Babes-ordezkaria Udaleko arduradun teknikoarekin (Gazteria-teknikaria,
Ludotekako arduraduna, musika eta dantza eskolako zuzendaria, Ataboko
gerentea edota Kirol-teknikaria) jarriko da harremanetan, jasotako salaketaren
berri emateko.

3. Inplikatutako pertsona guztien intimitatea babesteko eta duintasunerako
eskubidea errespetatzeko, babes-ordezkariak bilera bana eginen du gertaeran
inplikatutako bi aldeekin (ustezko erasotzailea eta erasotuarekin), baita lekuko
posibleekin ere, gertaerari buruz ahalik eta informazio gehiena biltzeko.
Beharrezkoa edo komenigarria ikusten den kasuetan, bilera horietan Udaleko
arduradun teknikoek ere hartu dezakete parte (Gazteria, Ludoteka, Musika eta
Dantza, Atabo, Kirolak eta Berdintasuna).

4. Kasua arina denean?, gatazka bitartekaritzaren bidez konpontzeko ahalegina
eginen da.

5. Babes-ordezkariaren eta Udaleko arduradun teknikoen artean egoki ikusten
diren kautelazko neurriak adostuko dituzte, akusazioaren larritasuna kontuan
hartuta, eta bi aldeei jakinaraziko dizkiete. Hartutako neurriek ez diete inolako
kalterik eraginen ustezko biktimak kirol- eta aisialdi-jarduera garatzeko dituen
baldintzei.

6. Babes-ordezkariak txosten bat eginen du ateratako ondorioekin, eta Udaleko
arduradun teknikoari helaraziko dio, hala badagokio, dagozkion jarduketak
egin ditzan.

7. Protokolo honetan jasotako egoeretako batzuk delitu gisa tipifikatuta daude
Zigor Kodean, eta salaketa aurkezten duenari jakinarazi behar zaio
Fiskaltzara jo dezakeela Udalak. Kasu horretan, prozedura hori jarriko da
abian, jakinik egoera horretan egin daitezkeen ekintzetako bat dela, baina
ekintza gehiago ere egin daitezkeela edozein instantzia administratibo edo
judizialetan.

Jarraian, modu eskematikoan jaso dugu esku-hartze jarduketa:

3 OHARRA: Kasuen tipifikazioa hurrengo atalean dago jasota.

Indarkeria-kasuak arinak, larriak edo oso larriak izan daitezke. Kasuak tipifikatzeko
irizpide hauek hartuko ditugu aintzat:

KASU ARINAK: Modu puntualean gertatzen diren indarkeria-kasuak dira,
aldeen partaidetza eta kolaborazioarekin konpondu daitezkeenak. Erasoa
jasan duen pertsonari eragindako kaltea txikia da.

KASU LARRIAK: Denboran zehar irauten duten kasuak dira,
babesgabetasun estruktural, instituzional, kultural edo pertsonalagatik; eta
nagusitasun fisiko, psikiko nahiz berdinen (adin txikikoen artean) edota
desberdinen (heldua-adin txikikoa / erakundea-adin txikikoa) arteko botere-
harremanengatik.

KASU OSO LARRIAK: Delitua izateagatik agintari eskudunei (Udal-
ordezkariei nahiz lurraldeko organo eskudunei) berehala salatu behar zaizkion
kasuak dira. Adibidez, sexu-indarkeria (kontaktuarekin nahiz kontakturik
gabekoa); LGTBIfobia; jatorri kulturalagatik gauzatutako indarkeria
(arrazakeria); emakumeen aurkako indarkeria; ezgaitasunak dituzten edota
babesgabetasun-egoeran dauden pertsonen aurkakoa; eta, orobat, erasotako
pertsonarengan eragin handia duten indarkeria-kasu guztiak.

Horrez gain, besteak beste, irizpide hartuko dira kontuan kasua tipifikatzeko garaian:
biktimaren osasunean eragindako kalteak; biktimari bere bizi-proiektua garatzeko
eragindako kalteak; erasoa sistematikoki errepikatzea; kontaktu fisikoa edota
intimitate pertsonalaren inbasioa; nahiz larderiazko edo duintasunik gabeko tratua.

Egoera hauek inguruabar astungarritzat hartuko dira:

Nagusitasun hierarkikoaren egoeraz abusatzea edo erasoa egiten duten
pertsonak biktimaren gaineko erabakitzeko ahalmena izatea.

Portaera laidogarriak behin eta berriz izatea, biktimak konponbiderako
prozedurak martxan jarri ondoren.

Maltzurkeria, hau da, subjektu aktiboak kalterik ez duela izango ziurtatzeko
baliabideak, moduak edota bitartekoak erabiltzea.

Erasoa egiten duen pertsonak ez badu lehen aldia beste norbait erasotzen.
Bi biktima edo gehiago izatea.
Biktimak ezgaitasun fisiko, psikiko edo zentzumenezkoren bat izatea. Edota

nahiz eta ezgaitasun horiek ez izan, biktimak aldez aurretik mediku batek
egiaztatutako osasun-arazoren bat duenean.

12



e Jarduketa-prozeduran zehar, erasoa egin duenak larderiaz edo hertsapenez
jokatzea, edo errepresaliak hartzea, dela biktimaren eta lekukoen aurka, dela
babes-ordezkariaren aurka.

e Biktima, lekukoak edo haien lagun edo familiakoak presionatzea edo
behartzea, ikerketa behar bezala egin ez dadin.

Inguruabar aringarritzat hartuko da erasoa onartu izana, beronen ondorioak
murriztu izana, edo erasotako pertsona asebete izana.

Zehapenak Udalak ezarriko ditu, ahal izanez gero kasuan inplikatutako kirol- edo
aisialdi-jardueretako erakundeko ordezkariekin adostuta. Neurri horien artean egon
daitezke prebentzio-neurriak, adibidez erasoa egin duenari ohartarazpena egitea,
aldi baterako kanporatzea, nahiz behin betiko kanporatzea Udalak berarekin eduki
dezakeen lan-kontratua indargabetuz. Horiez gain, erreparazio-neurriak ere hartu
ahal izanen dira, biktimari eragindako kaltea sendatzeko; hala nola, laguntza
profesional psikologikoa edota medikoa.

Protokolo hau Altsasuko Udaleko Tokiko Gobernu Batzordean onartu eta gero
sartuko da indarrean. Udal-komunikazio kanalak erabiliz (sare sozialak,
webgunea...) herritarrei horren berri emanen zaie, eta, berariaz, kirol- eta aisialdi-
jardueretan aritzen diren erakunde, eragile, klub eta pertsonei (familiak barne)
aurkeztuko zaie; ahalegin berezia eginen delarik babes-ordezkariek ulertu eta bere
egin dezaten.

Babes-ordezkariek aurkeztutako salaketa guztiak erregistratu eginen dituzte
horretarako berariaz sortutako tresnan, eta Protokolo honen aplikazioari buruzko
memoria-txosten bat eginen du ikasturte amaieran, jasotako indarkeria-kasuen berri
emanez. Txosten hori Udal-ordezkariei aurkeztuko zaie.

Protokolo hau bi urtean behin errebisatuko da balizko hobekuntzak txertatzeko.

Protokoloan egindako egokitzapenak Udaleko Tokiko Gobernu Batzordean onartu
beharko dira.

